
			Reunido o 19 de maio de 2019, o xurado da XXII do Premio de Poesía Johán Carballeira do Concello de Bueu, constituído por Miriam Ferradáns Ferradás (en calidade de presidenta); José Francisco Budiño Pereira (en calidade de secretario), Tamara Andrés Padín e Berta Dávila Fernández (ambas as dúas en calidade de vogais), acordou, por maioría, conceder o premio á obra dente de leite de Arancha Nogueira.

Arquipélago de caricias

			Coñecín a Arancha Nogueira hai uns anos, cando eu formaba parte do xurado dos Premios Crea de Poesía, e ante os meus ollos apareceron uns poemas co título de Romaría. Falaban dunha aldea como se o aire interno das cousas fose un corazón de emocións limpas. Sentinme emocionada e escribinlle unha carta á autora, sen saber quen era ela. Respondeume moi contenta e dende entón somos amigas. Todo o mundo quixera ter como amiga a Arancha porque é unha moza moi linda, moi amable e moi boa. Ten uns ollos que brillan como lámpadas de luz sincera.

			Eu tamén fun poeta nova como Arancha. Con vinte ou trinta anos era moi alegre e estaba moi decepcionada. Exercía o xornalismo como fai ela. A miña foto saía moito nos periódicos e adoitaba falar e recitar nos faladoiros de Santiago. Escribía múltiples libros e tiña dentro do sangue dos meus brazos unha grande enerxía poética que me impulsaba para voar polo aire e para abrazar con moita forza o espírito comunal da cultura galega. Agora busco lugares calados, refuxios onde a literatura viva máis retirada do mundo, e por iso me encanta ser amiga de Arancha e atopala nas rúas, sabendo que a beleza dos seus versos é un barco que está saíndo axiña do porto para estrear os zapatos novos da vida. As novas xeracións de poetas cantan como raios de sol revitalizando a escuridade vital de Compostela.

			Son unha nena contenta e o meu corpo brinca dentro dun vestido novo mentres debullo o tempo morno do verán e vou lendo, pouco a pouco, con moita calma e grande ilusión, o libro dente de leite, co que Arancha gañou o Premio Johán Carballeira de Bueu. Vivimos tempos secos, duros, agres. Os xornalistas semellan aves atragoadas vomitando pesadas noticias que nos rompen o corazón a todos e que nos fan demasiado dano. Todo é arrepiante, desgarrador. E nas nosas mans temos estes novos versos da poeta de Ourense, como se fosen caricias de violíns suaves. 

